
Abstrak: 

 

Kajian ini dijalankan bagi menilai motif penggunaan dan tahap kepuasan 

pelajar terhadap ChatGPT dalam konteks pendidikan, dengan mengambil kira 

dua konstruk utama iaitu tujuan akademik dan pencarian maklumat. Kajian ini 

adalah berdasarkan kepada Teori Kegunaan dan Kepuasan (U&G) yang 

menekankan bagaimana pengguna aktif memilih media untuk memenuhi 

keperluan dan kepuasan. Kajian ini menggunakan pendekatan kuantitatif 

dengan pengumpulan data melalui tinjauan dalam talian yang diedarkan 

kepada pelajar Universiti Utara Malaysia (UUM) dari pelbagai kolej. Sebanyak 

379 respons diterima dan dianalisis menggunakan perisian IBM SPSS versi 27. 

Analisis Korelasi Pearson menunjukkan terdapat hubungan yang signifikan 

antara penggunaan ChatGPT untuk tujuan akademik dengan kepuasan pelajar, 

manakala pencarian maklumat tidak menunjukkan hubungan yang signifikan. 

Justeru, kajian ini diharap dapat membantu penyelidik akan datang unutk 

memahami bagaimana teknologi kecerdasan buatan seperti ChatGPT boleh 

dimanfaatkan dalam pembelajaran, serta menjadi garis panduan untuk 

meneroka pembolehubah lain berkaitan tingkah laku pelajar dan AI dalam 

pendidikan tinggi. 

 

Kata Kunci: 

 

Aplikasi ChatGPT, Tujuan Akademik, Pencarian Maklumat, Teori Kegunaan 

dan Kepuasan (U&G), Kepuasan Pelajar 

 

Abstract:  

 

This study was conducted to examine students’ usage motives and levels of 

satisfaction with ChatGPT in the context of education, considering two main 

constructs, namely academic purposes and information seeking. The study is 

grounded in the Uses and Gratifications (U&G) Theory, which emphasises 

how active users select media to fulfil their needs and achieve satisfaction. A 

quantitative approach was employed, with data collected through an online 

survey distributed to students of Universiti Utara Malaysia (UUM) from 

various colleges. A total of 379 responses were received and analysed using 

IBM SPSS version 27. Pearson correlation analysis revealed a significant 

relationship between the use of ChatGPT for academic purposes and student 

satisfaction, whereas information seeking did not show a significant 

relationship. Therefore, this study is expected to assist future researchers in 

understanding how artificial intelligence technology, particularly ChatGPT, 

can be utilised in learning, as well as to serve as a guideline for exploring other 

variables related to student behaviour and AI in higher education. 

Pendahuluan 

Kecerdasan buatan atau “Artificial Intelligence” (AI) pada masa kini menjadi sebahagian 

daripada kehidupan seharian dan semakin berkembang sebagai teknologi yang memberi impak 

yang besar. Justeru, setiap sektor dan industri memerlukan hubungan dengan kepakaran AI 

dalam pasaran seperti kesihatan, institusi pembelajaran, sektor pekerjaan, sektor pertanian dan 

lain-lainnya. AI dapat didefinisikan sebagai keupayaan komputer digital atau robot yang 

dikawal oleh komputer untuk melakukan tugas-tugas tertentu yang sering dikaitkan dengan 

kecerdasan manusia (Copeland, 2024). Salah satu keupayaannya adalah memproses bahasa 

manusia, mengenal pasti maksud, dan menghasilkan jawapan yang logik berdasarkan 

maklumat yang diberikan oleh manusia (Chowdhary, 2020). Contoh terkini aplikasi AI 

perbualan yang mempunyai keupayaan tersebut ialah ChatGPT, yang dilancarkan oleh OpenAI 

pada 30 November 2022.  

 

OpenAI memperkenalkan ‘chatbot’ ChatGPT, di mana GPT adalah akronim kepada 

Generative Pre-trained Transformer (Roumeliotis & Tselikas, 2023). ChatGPT ialah model  

bahasa besar (Large Language Model – LLM) yang mempunyai keupayaan untuk menjawab 

soalan, berbual, dan menjana maklum balas mengikut konteks dalam bentuk dialog. Ia ialah 

model pemprosesan bahasa semula jadi (NLP) yang menjana maklum balas seperti manusia 

kepada input daripada pengguna (Koubaa e tal., 2023). Berdasarkan rekaan GPT, model NLP 

https://creativecommons.org/licenses/by/4.0/?ref=chooser-v1

ini dipraktikkan pada data perbualan yang luas daripada Internet. Setelah diaplikasikan, ia boleh 

melaksanakan pelbagai tugas NLP seperti terjemahan, menjawab soalan dan melengkapkan teks 

(Roumeliotis & Tselikas, 2023). ChatGPT bermula sebagai produk dari OpenAI yang 

merupakan syarikat khusus membuat AI yang didirikan pada Disember 2015 oleh beberapa 

usahawan dan penyelidik termasuk Elon Musk serta Sam Altman (Hetler, 2024). 

 

Aplikasi dan penggunaan ChatGPT boleh dilihat dalam kalangan peminat AI, serta dalam 

pendidikan, media, pemasaran, kewangan, kesihatan, sains, dan lain-lain. Taecharungroj (2023) 

mengenal pasti lima domain berfungsi iaitu penulisan kreatif, menulis esei, menulis prompt, 

pengekodan, dan menjawab soalan. Teknik penyampaian ini boleh dilaksanakan dengan 

menarik, membolehkan pelajar bertanyakan soalan dan mengambil bahagian dalam 

perbincangan. ChatGPT sering juga digunakan dalam membantu penambahbaikan penulisan 

secara umum, menyemak maklumat yang diberi, serta mengembangkan idea (Saif, 2024). 

Namun, kegunaan tersebut hanyalah meliputi sebahagian kecil daripada keupayaan keseluruhan 

ChatGPT. 

 

Dalam penyelidikan ini, Teori Kegunaan dan Kepuasan (U&G) digunakan untuk memahami 

tujuan pelajar universiti menggunakan ChatGPT. U&G dipilih dalam kajian ini kerana teori ini 

mengiktiraf pengguna sebagai pengguna aktif berbanding dengan pengguna pasif (Katz et al., 

1973). Ia lebih memfokuskan kepada tujuan sesuatu media tersebut digunakan dan apa yang 

mempengaruhi keputusan tersebut. U&G telah digunakan dalam beberapa penyelidikan untuk 

mengetahui mengapa seseorang tertarik menggunakan aplikasi kecerdasan buatan AI. 

Contohnya, Park (2023) meneliti cara bagaimana sistem AI seperti aplikasi ChatGPT dipelajari 

terutama dalam membangunkan prestasi dalam pekerjaan, manakala Foroughi et al. (2023) 

menyelidik bagaimana sistem AI membantu dalam meningkatkan prestasi di institusi 

pendidikan khususnya bagaimana ChatGPT meningkatkan interaksi mereka dalam 

pembelajaran kendiri. 

 

Oleh itu, penyelidikan ini adalah khusus untuk menyelidik tujuan dan mengkaji secara  khusus 

pilihan pelajar dalam penggunaan ChatGPT. Penyelidikan ini juga akan mengkaji kepuasan 

pelajar dalam penggunaan ChatGPT dalam pendidikan. Kajian yang menggunakan Teori 

Kegunaan dan Kepuasan (U&G) kepada ChatGPT ini dijalankan untuk mencari kepuasan 

khusus dalam dua elemen iaitu tujuan akademik dan pencarian maklumat terhadap inovasi AI. 

 

Pernyataan Masalah 

Disebabkan oleh pesatnya perkembangan teknologi AI dan pemprosesan bahasa semula jadi 

(NLP), aplikasi seperti ChatGPT ini sering digunakan dalam konteks pendidikan yang 

membuka peluang baru serta memberi pilihan untuk pembelajaran yang lebih menarik (Tlili 

et al., 2023). Namun demikian, kajian empirikal yang meneliti hubungan antara tujuan 

penggunaan dan tahap kepuasan pelajar masih terhad, terutamanya dalam konteks pendidikan 

tinggi di Malaysia. Kebanyakan kajian sedia ada lebih menumpukan kepada isu etika dan 

integriti akademik, berbanding pemahaman terhadap motif penggunaan serta keberkesanan 

ChatGPT dalam memenuhi keperluan pembelajaran pelajar.  

 

Selain itu, kekeliruan konseptual antara penggunaan ChatGPT untuk tujuan akademik dan 

pencarian maklumat sering berlaku, walaupun kedua-duanya mewakili keperluan yang 

berbeza dari sudut teori penggunaan media. Di samping itu, kurangnya bukti empirikal 

tempatan yang konsisten telah mewujudkan jurang pengetahuan mengenai faktor sebenar 

yang menyumbang kepada kepuasan pelajar terhadap penggunaan ChatGPT. Walaupun akses 

kepada maklumat yang pantas sering dianggap sebagai pendorong utama kepuasan, masih 

belum jelas sama ada kepuasan pelajar lebih dipengaruhi oleh fungsi akademik atau pencarian 

maklumat semata-mata.  

 

Kajian lepas oleh Lo (2023) hanya memfokuskan tentang kesan penggunaan integrasi AI 

dalam pendidikan. Kajian yang paling dekat dengan penyelidikan ini iaitu kajian Le et al. 

(2024) dan kajian Jishnu (2023) di mana masing-masing membuat kajian tentang faktor 

pelajar menggunakan ChatGPT di Vietnam dan India Selatan. Walaubagaimanapun, ia tidak 

memberikan penjelasan tentang kepuasan pelajar menggunakan ChatGPT.  

 

Oleh itu, kajian ini dijalankan bagi menangani jurang tersebut dengan mengkaji hubungan 

antara tujuan akademik, pencarian maklumat, dan tahap kepuasan pelajar secara empirikal dan 

berasaskan teori. 

 

Persoalan Kajian 

Pembentukan soalan kajian adalah untuk mencapai sasaran kajian ini. Kajian ini 

membincangkan soalan kajian berikut: 

 

a) Adakah terdapat hubungan antara tujuan akademik dengan tahap kepuasan pelajar 

 dalam penggunaan ChatGPT? 

b) Adakah terdapat hubungan antara pencarian maklumat dengan tahap kepuasan pelajar 

 dalam penggunaan ChatGPT? 

 

Objektif Kajian 

Objektif kajian menerangkan pencapaian yang ingin dicapai oleh penyelidik kajian. Objektif 

kajian ini adalah: 

 

a) Untuk mengenal pasti hubungan antara tujuan akademik dengan tahap kepuasan 

 pelajar dalam penggunaan ChatGPT. 

b) Untuk mengukur hubungan antara pencarian maklumat dengan kepuasan pelajar 

 dalam penggunaan ChatGPT. 

 

Ulasan Karya 

 

Kecerdasan Buatan AI 

Teknologi kecerdasan buatan AI adalah satu bidang yang sentiasa berkembang dalam 

kemajuan pengkomputeran yang merujuk kepada kecerdasan manusia dalam menyelesaikan 

masalah dan membuat keputusan yang sukar (Niu, 2024). Perkara ini telah dapat 

meningkatkan kecekapan, kualiti dan kebolehcapaian yang ketara untuk melakukan sesuatu. 

Istilah "kecerdasan buatan" dicipta untuk meniru kecerdasan manusia dan menjadikannya 

lebih pantas dan berkesan. Turing (1950) mencadangkan "Permainan Imitasi" sebagai ujian 

kecerdasan mesin.  

 

Istilah "Kecerdasan Buatan" kemudiannya diperkenalkan oleh John McCarthy pada tahun 

1955. Sejak itu, era AI berkembang dengan pantas. Dalam bidang penjagaan kesihatan, AI 

telah digunakan untuk menganalisis ramalan dan perubatan peribadi (Saranya & Madonna, 

2025) serta diagnosis yang lebih pantas, yang meningkatkan keberhasilan dalam mengenal 

pasti penyakit dengan lebih awal (Saini, 2024).  

 

Penggunaan ini boleh meningkatkan kecekapan dan kualiti rawatan pesakit yang memerlukan 

kepakaran dalam teknologi AI. Selain itu, menurut kajian oleh Saranya dan Madonna (2025), 

AI juga digunakan dalam industri dan pembuatan dengan cara mengoptimumkan rantaian 

bekalan dan automasi di mana kedua-duanya meningkatkan produktiviti dan proses 

menyokong keputusan dalam pelbagai industri. AI boleh meningkatkan hasil pengeluaran dan 

kualiti produk, serta mengurangkan kos operasi.  

 

Kecerdasan Buatan dalam Pendidikan 

Kecerdasan buatan telah merevolusikan sekolah dan peringkat universiti dalam bidang 

pendidikan, yang memudahkan kerja pendidik dan memberikan fleksibiliti dalam pengajaran 

(Sadiku et al., 2022). Kebanyakan penyelidik mengkaji penggunaan AI dalam pendidikan, di 

mana ia bukan sahaja memudahkan pelajar tetapi juga dapat meminimumkan tugas pengajaran 

dan meningkatkan kecekapan guru. Terdapat beberapa kajian tentang penggunaan platform 

AI dalam pembelajaran seperti kajian Benzizoune (2024) memfokuskan “ClassDojo” sebagai 

alat AI yang berkesan dalam meningkatkan penglibatan pelajar terhadap gamifikasi di mana 

ia adalah alat pembelajaran sambil bermain yang banyak digunakan oleh guru di sekolah 

rendah. 

 

ChatGPT telah muncul sebagai alat transformatif dalam pendidikan, terutamanya dalam 

meningkatkan pembelajaran bahasa, memupuk pembelajaran kendiri, dan meningkatkan 

keupayaan penyelidikan. ChatGPT sering digunakan oleh komuniti terutamanya pelajar untuk 

membantu dalam penulisan, pengajaran, pengaturcaraan, penjanaan idea, dan pemerolehan 

pengetahuan umum.  

 

Pelajar meningkatkan kemahiran bahasa mereka dan menulis atau memperbaiki esei dengan 

ChatGPT (Baek & Yi, 2024). ChatGPT juga membantu dalam pengaturcaraan, terutamanya 

untuk pelajar sains komputer (Ada, 2024). ChatGPT memudahkan pencarian maklumat dan 

membantu dalam pembelajaran namun kebimbangan tentang privasi, pemikiran kritis dan 

integriti dalam akademik menekankan pendekatan yang terperinci terhadap penggunaannya 

dalam pendidikan (Marii Abdeljaoued, 2024). 

 

Menurut kajian Mykhaylenko et al. (2024) beliau mengenal pasti bahawa ChatGPT adalah 

alat kecerdasan buatan yang paling popular digunakan dalam pendidikan yang meningkatkan 

penglibatan pelajar dan motivasi untuk belajar. Ia meneroka cara AI meningkatkan pendidikan 

dengan menyesuaikan pengalaman pembelajaran kepada keperluan pelajar secara individu. 

Penyelidikan tersebut melibatkan analisis kualitatif dan memfokuskan kepada kedua-dua 

aplikasi AI dalam pendidikan dan psikologi yang mempengaruhi motivasi pelajar. Kajian 

mendapati penggunaan AI terutamanya ChatGPT, semakin digunakan untuk pembelajaran 

akademik dengan psikologi pelajar dalam kelajuan pembelajaran. 

 

Teori Kegunaan dan Kepuasan (U&G) 

Blumler dan Katz (1974) disokong oleh Kasirye (2022) dan Jishnu (2023), mencipta Teori 

Kegunaan dan Kepuasan (U&G), yang menekankan bahawa individu yang menggunakan 

media mempunyai motif dan tujuan tertentu semasa menggunakannya, dan media berfungsi 

untuk memenuhi keperluan tertentu yang membawa kepuasan kepada mereka. U&G muncul 

pada tahun 1940-an, dengan penyelidikan oleh Herzog menekankan peranan aktif pengguna 

dalam penggunaan media (Kasirye, 2022). Teori ini turut menyatakan bahawa pengguna 

terlibat secara aktif dalam memilih media untuk memenuhi keperluan tertentu, seperti 

pencarian maklumat, menghasilkan idea atau mendapatkan kepuasan emosi. 

 

Dalam konteks kajian ini, teori U&G digunakan untuk menentukan motif pelajar universiti 

menggunakan ChatGPT, seperti sebagai tujuan akademik dan pencarian maklumat. Teori ini 

membina asas dalam memahami motif pelajar menggunakan teknologi AI seperti ChatGPT 

berdasarkan keperluan peribadi mereka. Sebagai contoh, teori yang dibangunkan oleh Katz et 

al. (1973) menekankan bahawa pengguna aktif memilih medium tertentu untuk memenuhi 

keperluan mereka. ChatGPT menjadi medium pembelajaran interaktif yang memenuhi 

keperluan pelajar dalam meningkatkan pemahaman mereka dan menyelesaikan tugasan dalam 

pembelajaran. 

 

Teori ini juga membantu dalam menilai tahap kepuasan pelajar ketika menggunakan 

ChatGPT. Menurut kajian oleh Ruggiero (2000), tahap kepuasan pengguna mempengaruhi 

sejauh mana medium tersebut mampu memenuhi keperluan pengguna. Penelitian ini bertujuan 

untuk mengukur tahap kepuasan pelajar yang menggunakan ChatGPT dalam menyelesaikan 

tugasan akademik serta bagaimana teknologi ini menyokong pembelajaran kendiri. Melalui 

teori U&G, kajian ini dapat mengenal pasti hubungan antara motif pelajar dengan tahap 

kepuasan mereka dalam penggunaan ChatGPT dalam pendidikan. 

 

Teori Kegunaan dan Kepuasan (U&G) telah banyak digunakan dalam kajian terdahulu untuk 

mengkaji motif dan kepuasan pengguna terhadap pelbagai medium teknologi, seperti 

ChatGPT. Dalam kajian Jishnu (2023), ia mengkaji tujuan pelajar menggunakan ChatGPT 

seperti menyokong pembelajaran, mendapatkan maklumat, keunikan serta memberi 

kemudahan. Walau bagaimanapun, keterbatasan utama kajian tersebut adalah ia tidak menilai 

aspek kepuasan pelajar menggunakan aplikasi tersebut. Selain itu, kajian Le et al. (2024) juga 

mengkaji tentang motivasi pelajar dalam menggunakan ChatGPT menggunakan Teori 

Kegunaan dan Kepuasan (U&G) dan Teori Model Penerimaan Teknologi (TAM). Namun, 

kajian ini hanya melibatkan pelajar Vietnam sahaja, yang menjadi keterbatasan dalam kajian 

mereka. Kajian ini akan menambahkan ulasan dalam bidang pendidikan dan kecerdasan 

buatan AI dengan menggabungkan analisis motif dan kepuasan serta dapat meningkatkan 

skop populasi kajian. 

 

Tujuan Akademik 

Konstruk utama yang akan diuji dalam kajian ini ialah tujuan akademik. ChatGPT menjadi 

alat penting bagi pelajar untuk mencapai matlamat akademik seperti menyusun idea, 

memahami konsep yang sukar, dan menyelesaikan tugasan atau projek dalam masa yang 

singkat. Kajian oleh Rasul et al. (2023) mendapati bahawa teknologi AI seperti ChatGPT 

membantu pelajar memahami subjek kursus dengan lebih baik kerana telah menyediakan 

penjelasan yang cepat dan berstruktur.  Selain itu, penyelidikan oleh Kasneci et al. (2023) 

menunjukkan bahawa penggunaan kecerdasan buatan dalam bidang akademik membantu 

pelajar memahami topik yang lebih kompleks dan mengurangkan beban kognitif mereka. 

 

Pencarian Maklumat 

Kebanyakan orang terutamanya pelajar sering menggunakan ChatGPT kerana fungsinya yang 

berupaya untuk memberikan maklumat yang relevan dan cepat mengenai sesuatu topik yang 

diminta. Ruggiero (2000) menekankan dalam kajiannya bahawa individu sering menggunakan 

media untuk memenuhi keperluan mereka untuk terus mendapatkan maklumat. Kemudahan 

dalam mendapatkan maklum balas segera membolehkan aktiviti penyelidikan, penciptaan 

kandungan dan pemikiran idea yang pantas, menjadikan salah satu aplikasi AI tersebut sebagai 

alat pilihan untuk mencari maklumat kerana dengan perolehan data yang relevan. Seperti yang 

dinyatakan dalam kajian oleh Li et al. (2024) yang menekankan tentang betapa pentingnya AI 

untuk menyokong proses pembelajaran kendiri dan meningkatkan keberkesanan kajian 

akademik selain teknologi ini juga digunakan untuk mencari definisi, fakta sejarah, kajian kes, 

serta maklumat yang relevan. 

 

 

Rajah 1: Kerangka Konseptual Menghubungkaitkan Motif Penggunaan ChatGPT 

dengan Kepuasan Penggunaanya dalam Pendidikan 

 

Hipotesis Kajian 

 

Hipotesis kajian ini adalah: 

a) Terdapat hubungan yang signifikan antara tujuan akademik dengan tahap kepuasan 

pelajar dalam penggunaan ChatGPT. 

b) Terdapat hubungan yang signifikan antara pencarian maklumat dengan tahap 

kepuasan pelajar dalam penggunaan ChatGPT. 

 

Metodologi Kajian 

Kajian ini menggunakan pendekatan kuantitatif dengan penaakulan deduktif. Jenis kajian ini 

dikenali sebagai pendekatan korelasi kerana ia mengkaji hubungan antara sebab penggunaan 

aplikasi ChatGPT dan tahap kepuasan pelajar dalam kalangan pelajar UUM. Kaedah tinjauan 

dalam talian digunakan untuk mengumpul data melalui Borang Google (Google Form). 

Semua pemboleh ubah menunjukkan skor tinggi pada ujian kebolehpercayaan. Tujuan 

akademik (α = 0.807), pencarian maklumat (α = 0.819), dan kepuasan pelajar (α = 0.805). 

Oleh itu, semua pemboleh ubah boleh diterima dalam kajian ini.  

 

Strategi penyelidikan ini akan melibatkan pengumpulan data daripada sampel menggunakan 

soal selidik. Kajian ini dijalankan dengan menggunakan reka bentuk kajian keratan rentas 

untuk menilai motif dan kepuasan pelajar terhadap penggunaan ChatGPT dalam pendidikan 

pada satu tempoh masa tertentu. atau dalam tempoh yang singkat. Lokasi kajian penyelidikan 

adalah di Universiti Utara Malaysia (UUM), Sintok, Kedah. Dengan melibatkan ketiga-tiga 

kolej yang terdapat dalam universiti tersebut iaitu Kolej Perniagaan (COB), Kolej Undang-

undang, Kerajaan dan Pengajian Antarabangsa (COLGIS), dan Kolej Sastera dan Sains 

(CAS), UUM dapat menyediakan peluang untuk mendapatkan pandangan yang komprehensif 

tentang kajian motif dan kepuasan pelajar dalam penggunaan ChatGPT dalam pendidikan. 

 

Mengikut populasi kajian ini, terdapat 30,149 orang pelajar di Universiti Utara Malaysia. 

Berdasarkan jadual Krejcie & Morgan (1970), saiz sampel yang diperlukan ialah 379 orang 

pelajar. Teknik pensampelan bagi kajian ini ialah pensampelan kebarangkalian (probability) 

iaitu pensampelan rawak mudah. Perisian SPSS telah digunakan untuk menjalankan semua 

analisis yang diperlukan dalam kajian ini. Ujian kebolehpercayaan digunakan untuk mengkaji 

kesahan item soal selidik. Pada masa yang sama, analisis deskriptif digunakan untuk 

menerangkan ciri asas data daripada kajian. Analisis korelasi digunakan untuk mengkaji 

hubungan antara pemboleh ubah bebas dan bersandar. 

 

Analisis Dan Huraian 

 

Jadual 1: Ciri-ciri Sosio-demografi Responden (n=379) 

No.                         Item                                                                       Kekerapan                       Peratus 

1. Jantina  

Lelaki 191 50.4% 

Perempuan 188 49.6% 

2. Umur   

20-22 218 57.6% 

23-25 160 42.2% 

26> 1 0.3% 

3. Bangsa   

Melayu 190 50.1% 

Cina 77 20.3% 

India 50 13.2% 

Lain-lain 62 16.4% 

4. Kolej Pengajian   

COB 127 33.5% 

CAS 145 38.3% 

COLGIS 107 28.2% 

5. Semester Semasa   

2 78 20.6% 

3 1 0.3% 

4 57 15.0% 

5 44 11.6% 

6 191 50.4% 

7> 8 2.0% 

 

Jadual 1 di atas memaparkan ciri-ciri demografi responden yang terlibat dalam kajian ini. 

Secara keseluruhan, seramai 379 orang pelajar telah memberikan maklum balas. Jumlah 

penyertaan ini adalah mencukupi untuk mewakili populasi sasaran kajian. Dari segi jantina, 

taburan responden adalah hampir seimbang, dengan 191 orang responden lelaki (50.4%) dan 

188 orang responden perempuan (49.6%). Keseimbangan ini mencerminkan keterwakilan 

jantina yang baik, sekali gus mengurangkan potensi bias jantina dalam dapatan kajian. 

 

Dari sudut umur, majoriti responden berada dalam lingkungan 22 hingga 23 tahun, iaitu 

seramai 160 orang (57.6%). Corak ini selari dengan struktur umur lazim pelajar prasiswazah 

di peringkat akhir pengajian, sekali gus menunjukkan bahawa responden berada pada fasa 

akademik yang matang serta berpengalaman dalam penggunaan teknologi digital, termasuk 

aplikasi ChatGPT, untuk tujuan pembelajaran dan pencarian maklumat. 

 

Berdasarkan latar belakang etnik, responden berbangsa Melayu merupakan kumpulan terbesar 

dengan seramai 190 orang (50.1%), diikuti oleh kaum-kaum lain. Taburan ini mencerminkan 

komposisi demografi pelajar Universiti Utara Malaysia secara umum, justeru mengukuhkan 

kesahan luaran kajian dalam konteks institusi tersebut. 

 

Dari segi semester pengajian, pelajar semester 6 mencatatkan bilangan responden tertinggi 

iaitu seramai 191 orang (50.4%). Keadaan ini menunjukkan bahawa pelajar di peringkat akhir 

pengajian lebih cenderung untuk terlibat dalam kajian, berkemungkinan disebabkan oleh 

keperluan akademik yang lebih kompleks serta kebergantungan yang lebih tinggi terhadap 

alat sokongan pembelajaran berasaskan kecerdasan buatan. Selain itu, seramai 20.6% 

responden adalah pelajar semester 2, menunjukkan penglibatan pelajar peringkat awal 

pengajian walaupun pada kadar yang lebih rendah. 

 

Secara keseluruhannya, profil responden ini menunjukkan sampel kajian yang pelbagai dari 

segi jantina, umur, latar belakang etnik, dan tahap pengajian, sekali gus menyokong 

kesesuaian data untuk menganalisis hubungan antara tujuan akademik, pencarian maklumat, 

dan tahap kepuasan pelajar terhadap penggunaan ChatGPT. 

 

Jadual 2: Analisis Korelasi Pearson terhadap Pemboleh ubah Bebas dan Bersandar 

 Tujuan 

Akademik 

Pencarian 

Maklumat 

Kepuasan 

Pelajar 

Tujuan Akademik 1 .125* .342** 

 .015 .000 

Pencarian Maklumat .125* 1 .082 

.015  .112 

Kepuasan Pelajar .342** .082 1 

.000 .112  
*p<0.05, **p<0.01 

 

Jadual 2 di atas menunjukkan ringkasan analisis Korelasi Pearson yang telah dijalankan untuk 

mengkaji hubungan antara pemboleh ubah bebas, iaitu tujuan akademik dan pencarian 

maklumat, dengan pemboleh ubah bersandar, iaitu kepuasan pelajar terhadap penggunaan 

ChatGPT. Analisis ini bertujuan untuk menentukan kekuatan serta arah hubungan antara 

pemboleh ubah yang dikaji. 

Berdasarkan analisis yang dijalankan, dapatan kajian menunjukkan bahawa terdapat hubungan 

positif yang signifikan antara tujuan akademik dan pencarian maklumat (r = .125, p < .05). 

Walaupun nilai korelasi ini adalah rendah, hubungan signifikan ini mencadangkan bahawa 

pelajar yang menggunakan ChatGPT untuk tujuan akademik juga cenderung menggunakannya 

sebagai medium pencarian maklumat. Hal ini mencerminkan sifat penggunaan media yang 

pelbagai fungsi oleh pengguna, sejajar dengan andaian asas Teori Kegunaan dan Kepuasan 

yang menegaskan bahawa pengguna secara aktif memilih media bagi memenuhi keperluan 

tertentu. Dapatan ini turut disokong oleh penemuan Waheed et al. (2025) yang mendapati 

pelajar menggunakan ChatGPT untuk memenuhi keperluan pencarian maklumat, akademik, 

dan kreativiti. 

 

Seterusnya, keputusan kajian turut menunjukkan hubungan positif yang signifikan antara 

tujuan akademik dan kepuasan pelajar (r = 0.342, p < .01). Ini menunjukkan bahawa terdapat 

hubungan yang sederhana antara tujuan akademik dan kepuasan pelajar dalam penggunaan 

ChatGPT. Dengan erti kata lain, semakin tinggi penggunaan ChatGPT untuk tujuan akademik, 

semakin tinggi tahap kepuasan yang dirasai oleh pelajar. Dapatan ini menyokong premis utama 

Teori Kegunaan dan Kepuasan (U & G) yang menyatakan bahawa kepuasan pengguna tercapai 

apabila media yang digunakan berjaya memenuhi keperluan dan matlamat individu, khususnya 

keperluan kognitif seperti pembelajaran, pemahaman, dan penyelesaian tugasan akademik. 

Berdasarkan keputusan analisis, hipotesis pertama (H1) diterima kerana terdapat hubungan 

yang signifikan dan positif antara kedua-dua pemboleh ubah. Penerimaan hipotesis ini 

mengesahkan bahawa tujuan akademik memainkan peranan penting dalam membentuk 

kepuasan pelajar terhadap penggunaan ChatGPT. Perkara ini selari dengan dapatan oleh Zhang 

et al. (2024) yang mendapati penggunaan ChatGPT oleh pelajar dalam melaksanakan tugasan 

membawa kepada kepuasan kerana bantuan segera dan kepantasan maklum balas yang 

disediakan. 

 

Walau bagaimanapun, pencarian maklumat tidak menunjukkan hubungan yang signifikan 

dengan kepuasan pelajar (r = 0.082, p = .112). Keputusan ini menunjukkan bahawa penggunaan 

ChatGPT semata-mata untuk mendapatkan maklumat tidak semestinya membawa kepada 

kepuasan yang tinggi dalam kalangan pelajar. Hal ini mungkin disebabkan oleh beberapa faktor 

seperti maklumat yang diberikan ChatGPT tidak selalu tepat, lengkap atau bersumberkan 

rasmi. Pelajar mungkin hanya menggunakan sebagai sokongan tambahan sahaja dan tidak 

sebagai keutamaan dalam pendidikan. Hipotesis kedua (H2) adalah ditolak kerana hubungan 

yang diuji didapati tidak signifikan. Penolakan hipotesis ini menunjukkan bahawa pencarian 

maklumat secara umum tidak mencukupi untuk menghasilkan kepuasan yang tinggi tanpa 

sokongan konteks atau ciri maklumat yang lebih spesifik. Perkara ini berkait dengan kajian 

oleh Fu et al. (2024) yang meneliti ciri maklumat seperti ketepatan, kelengkapan, kesesuaian 

masa, kemudahan, dan format bagi membantu mencapai kepuasan pengguna.  

 

Kesimpulan 

Secara keseluruhannya, kajian ini meneliti bagaimana aplikasi kecerdasan buatan (AI), 

khususnya ChatGPT dimanfaatkan oleh pelajar dalam konteks pendidikan bagi memenuhi 

motif penggunaan serta hubungannya dengan kepuasan pembelajaran. Hasil kajian 

menunjukkan bahawa penggunaan ChatGPT untuk tujuan akademik mempunyai hubungan 

signifikan dengan kepuasan pelajar, manakala pencarian maklumat tidak mempunyai 

hubungan signifikan. Dapatan ini secara jelas menjawab persoalan-persoalan kajian yang telah 

digariskan di awal perbincangan, sekali gus mencapai objektif-objektif kajian.  

Hal ini memberi gambaran bahawa pelajar lebih berpuas hati dalam memanfaatkan AI apabila 

ia membantu dalam pembelajaran formal berbanding hanya menjadi alat carian maklumat. 

Namun begitu, kajian ini turut mengemukakan beberapa cabaran seperti kebimbangan terhadap 

ketepatan maklumat yang diberikan dan risiko plagiarisme. Tambahan pula, terdapat individu 

yang bergantung secara berlebihan terhadap aplikasi tersebut sehingga boleh melemahkan 

pemikiran kritis, kerana mereka cenderung menerima jawapan tanpa usaha keras. 

 

Kajian ini membuka ruang untuk penyelidikan yang lebih mendalam terhadap kebergantungan 

pelajar terhadap ChatGPT dalam akademik. Tumpuan ini boleh diberikan sejauh mana pelajar 

menggunakan teknologi ini secara aktif dalam menghasilkan tugasan serta kesannya terhadap 

keaslian idea. Teknologi seperti ChatGPT diharapkan dapat digunakan bersama kaedah 

pengajaran yang sesuai dan seimbang. Ia bukan sahaja meningkatkan pencapaian akademik 

tetapi juga memupuk pemikiran yang kreatif dan kritis. Kajian ini juga dapat menjadi asas 

kepada penyelidikan akan datang bagi membentuk dasar pendidikan yang lebih kukuh dalam 

era digital. 

